P.İ.Çaykovski  görkəmli rus bəstəkarı, dirijor, musiqi xadimidir.  XIX əsrin ikinci yarısında yaşamış rus klassik musiqisinin parlaq nümayəndələrindəndir. Pyotr  Çaykovski musiqisi rəngarəngliyi, romantikliyi və qeyri  - adi   melodiya zənginliyi ilə seçilir. Bəstəkarın əsərləri bütün dünyada böyük rəğbət qazanaraq həyatın konkret  məzmununu  ümumi   bəşəriyyət  zirvəsinə qaldırmışdır. Həyatı olduğu kimi bütün mürəkkəbliyi ilə göstərməyi tələb edən realist estetika Çaykovski yaradıcılığının məzmununu təşkil edirdi. Çaykovskinin əsərlərini dinləyən hər kəs  bir növ yaxınlıq, doğmalıq duyur.
O, böyük psixoloq idi. Təbiət etibarilə lirik olan P.İ. Çaykovski eyni zamanda insan xarakteriləri və insan qəlbinin dərinliklərinə varmaq qabilliyyətinə malik olan həssas bir psixoloq – dramaturq kimi çıxış edirdi. Onun yaradıcılığının mərkəzini fəlsəfi psixoloji problemlər tutur. Çaykovski psixoloji aləm ilə bağlı olaraq yaradıcılığında insanın daxili aləmini, yaşantı və duyğularını, düşüncə və arzularını  təsvirinə üstünlük verir. Təsadüfi deyil ki, rus yazıçısı M.Qorki onu “Dahi lirik” adlandırmışdır.
P.İ. Çaykovski yaradıcılığında məhəbbət mövzusu dərin məna kəsb etmişdir. Tolstoyun “Məhəbbət həyatdır” fikri bəstəkarın dünyagörüşü ilə çox uyğundur.   
Çaykovski yaradıcılığında bədbinlik, pessimizm əlaməti yoxdur. Onun musiqisi sadə və anlaşıqlıdır, eyni zamanda hər bir əsəri yüksək bədii ustalıq nümunəsidir. Onun faciələrində belə ən faciəvi obrazlar ruh  düşkünlüyündən çox uzaqdır.
İncəsənətin məzmunca zəngin olmasını təkcə yaradıcılıq sahəsində yox, həm də ifaçılıq sənətində də tələb edirdi. Real aləm onun operalarında özünü büruzə verir. O, operalarında elə məzmun axtarırdı ki, həmin əsərin personajları bəstəkarın özünə yaxın və anlayışlı dərəcədə olsun. Bəstəkarın bu yaradıcılıq səyi onun opera və simfoniyalarında öz əksini tapır. Rus həyatında süjetlərə üstünlük verən bəstəkar bu operaları Puşkin, Qoqol  və Ostrovskinin ən yaxşı əsərləri üzərində qurmuşdur. Çaykovski də rus xalq mahnılarının intonasiya potensialından bəhrələnir, lakin kuçkistlərdən fərqli olaraq, o, kəndli folkloruna deyil, əsasən, şəhər mahnısı və xüsusən şəhər məişət musiqisinin, rəqs ritmlərinin, ən çox valsın təsiri aydın təzahür edir. 
Ümumiyyətlə, P.İ.Çaykovski rus bəstəkarları içərisində öz orijinal dəst – xətti, üslubu ilə seçilirdi. İlk növbədə bəstəkarın dahi melodist olduğunu qeyd etməliyik. Eyni zamanda onun musiqi dili və melodikasının formalaşmasında ümumiyyətlə Avropa musiqi mədəniyyətindən gələn xüsusiyyətlərin də böyük rolu olmuşdur. Çaykovski yaradıcılığına ümumilikdə Bethoven simfonizminin, Motsart və Bizenin opera dramaturgiyasının, romantik bəstəkarların bəzi prinsiplərinin də təsiri olub. Çaykovski demək olar ki, bütün janrlara müraciət etmişdir. O, 10 opera, 3 balet, 6 simfoniya, “Manfred” adlı proqramlı simfoniya, 10 – a qədər birhissəli proqramlı simfonik əsər (uvertüralar), 3 fortepiano konserti, 1 skripka konserti, 1 violonçel konserti, xor əsərləri, orkest üçün süita və fantaziyalar, kapriççiolar, skripka üçün, fortepiano üçün ayrı-ayrı pyeslər, fortepiano üçün “İlin fəsilləri” silsiləsi, “Uşaq albomu”,  100 – dən artıq mahnı və romans bəstələmişdir. Hər bir sahədə onun yeniliyini görmək olur. Opera və simfoniyada – lirik dramanın yaradıcısı, yeni simfonik baletin, konsert – simfoniyanın yaradıcı olmuşdur. Qeyd edək ki, Çaykovskinin kvartet və triosu klassik rus musiqisi inkişafının əsasını qoymuş, romans və f-no əsərləri ilə bu janrın inkişafında yeni, əhəmiyyətli bir mərhələnin başlanğıcını qoyur. 
Müraciə etdiyi janrların əksəriyyətində Çaykovski novator kimi çıxış etmişdir. O, A.Borodinlə yanaşı ilk rus simfoniyalarını yaratmış bəstəkardır. Borodin  epik – drammatik, Çaykovski isə lirik – drammatik rus simfoniyalarının yaradıcılarıdırlar. Çaykovski rus musiqisində simfoniya – dram və ya simfoniya – faciə kimi müəyyən edilə biləcək simfoniya tipini yaratmış, birhissəli proqramlı simfonik uvertüranı yeni səviyyə qaldırmışdır. Onun başqa novatorluğu opera  tarixində də olmuşdur. A. Darqomıjskidən başlanan lirik – psixoloji rus operasını inkişaf etdirərək, rus musiqisində ilk dəfə olaraq bu janrın imkanlarını bütün genişliyi və çoxcəhətliliyi ilə açmışdır. Çaykovski həmçinin lirik – komik opera da yaratmışdır. (“Dəmirçi Vakula”)
Klassik rus baletinin banisi P.İ. Çaykovskidir. O, 3 balet yazmışdır: 
 I -  “Qu gölü” (1876) 
 II -  “Yatmış gözəl” (1889) 
 III -  “Şelkunçik” (1892)
Çaykovskiyə qədər balet musiqisi əsasən tətbiqi xarakter daşıyaraq, xoreoqrafiyaya, rəqsə tabe edilirdi. Bəstəkar isə öz baletlərində musiqiyə aparıcı rol verir. Məhz musiqi, rəqs ilə birlikdə əsərin məzmununu özündə təcəssüm etdirir. Çaykovski opera və simfoniya da olan dramaturji prinsiplərini baletə gətirir, öz balet islahatını həyata keçirir. Bəstəkarın elə bu janr haqqında danışarkən, balet – elə həmin  simfoniyadır, deməsi təsadüfi deyil, belə ki, həqiqətən də onun baletlərinin yaranması ilə bu janr, yəni balet, musiqi sənətində opera və simfonik əsərlərlə bərabərhüquqlu olan bir musiqi növünə  çevrilir.
P.İ. Çaykovskinin yaradıcılığın da  kamera – vokal və kamera insturumental əsərlərinin də adlarını çəkə bilərik. Bunlar  rus musiqisinin klassik nümunələridir. Onun XIX əsrin II yarısında bəstələnmiş, 100 – dən artıq romansı vardır. Bu romanslar bir sıra şairlərin yaradıcılığından götürülmüşdür. Məsələn: A.Puşkinin şeirlərinə iki romansı vardır.(“Zemfiranın mahnısı”); (“Bülbülcüyüm”); A. Tolstoyun mətininə yazılmış (“Don Juanın serenadası”, “To, было раннею весной”, “Благославляю вас, леса”); Hötenin sözlərinə “Нет, только тот, кто знал”, “Песня Миньоны”  romansları vardır. 
Bəstəkarın romanslarında əsas mövzu lirikaya verilirdi. Lakin bu lirika çoxşaxəli idi. Romans-vals, romans-mazurka, romans- elegiya, romans-mahnı və s. buna misaldır. Həcmcə böyük olmayan romanslarda vokal və f-no partiyası arasında üzvi əlaqə vardı, yəni, vokal partiyanın deyə bilmədiyini f-no partiyası tamamlayırdı.
Uşaq mövzusuna həsr etdiyi romans və mahnıları da vardır  ki, “16 uşaq mahnısı” silsiləsi buna parlaq misaldır. Çaykovski romanslarının səciyyəvi cəhəti onda idi ki, musiqi mövzuları son dərəcə ifadəli və relyefli olurdu. Çaykovskinin romans yaradıcılığı rus vokal lirikasının ən gözəl nailiyyətidir. 
Ara verməyən gərgin  əmək görkəmli bəstəkarın həyat tərzinin ayrılmaz hissəsi idi. Səmərəli bəstəkarlığı o, tərbiyəçi – pedaqoq, tənqidçi – publisist, dirijorluq fəaliyyəti ilə birləşdirirdi. O, həyatı, təbiəti və insanları sevirdi, bu məhəbbət onun bütün yaradıcılığı boyu duyulur. İnsanın mənəvi gözəlliyinə və qüdrətinə ürəkdən inanan bəstəkarın musiqisində biz insanın  ən xəfif duyğuları, həyəcanı, ürək çırpıntılarının incəliklərinədək əks etdirildiyinin şahidi oluruq. Ən xoş arzular, xəyallardan tutmuş, ölüm haqda kədərli düşüncələrədək, insan qəlbinin bütün dərinliyi P.Çaykovski musiqisində açılır. Bəstəkarın “Romeo və Cülyetta” uvertüra – fantaziyası, IV,V,VI simfoniyaları, “Yevgeni Onegin”, “Qaratoxmaq qadın”, “İolanta” operaları insanın xoşbəxtliyə can atması və öz saədəti uğrunda mübarizəsindən bəhs etmişdir.
Bəşəriyyətin ən sevimli bəstəkarı, həmçinin gözəl  insani keyfiyyətləri ilə də yaddaşlar da iz salan dahisi Çaykovski  bu günə qədər bütün dünya da sevilir.
HƏYATI:
Pyotr İliç Çaykovski 1840-ci il aprelin 25-də Uralda, Votkinsk şəhərində mədən mühəndisi ailəsində anadan olmuşdur. Bəstəkarın erkən uşaqlıq illəri Votkinskdə sonra  isə Alapayevsk şəhərində keçmişdir. Anasından qohumlarından xalq müğənnilərindən eşitdiyi xalq mahnıları Çaykovskinin ilk  parlaq musiqi təəsüratları idi. On yaşında olarkən Peterburqa gəlir və hüquqşünaslıq məktəbində  oxuyur. Burada o musiqi ilə də məşğul olur.
1859-cu ildə Çaykovski Hüquqşünaslıq məktəbini bitirib titulyar müşavir rütbəsində Ədliyyə Nazirliyində maraqlarına tamamilə yad olan xidmətə başlamışdır. İş onu razı salmır və gənc müşavir bütün vaxtını musiqiyə sərf edirdi. 1862-ci ildə yenicə açılan Peterburq Konservatoriyasına daxil olmuşdur. Artıq üç ildən sonra o diplom almağa layiq görüldü. 1865-ci ildə Çaykovski Peterburq Konservatoriyasını buraxılış imtahanı üçün Şillerin mətninə bəstələdiyi “Sevincə doğru” kantatasına görə aldığı gümüş medalla bitirdi. 1866 – cı  ildə  o, Peterburqu  tərk edir. Moskva Konservatoriyasının professoru vəzifəsində  işləyir. Buraya onu Nikolay Rubinşteyn dəvət etmişdi. Çaykovski  10 - il  müddətində  böyük ustalıqla  pedaqoji işə zaman ayırır. Həmçinin də, mətbuatda  musiqi tənqidçisi  kimi çıxış  edirdi. Bir sıra görkəmli  bəstəkarları  öz  məqalələrində  müdafiə edirdi. Məsələn, Qlinkanı, Balakirevi, Rimski – Korskovu  hətta, əcnəbi bəstəkarlardan da, Şubert, Şuman, Qriq, Motsart kimi dahilərin musiqi fəaliyyətlərini açıb göstərirdi. 
Romantik bəstəkarların yaradıcılığı Çaykovskiyə daha yaxın idi. O, romantizm estetikasına özünə məxsus şəkildə yanaşaraq – öz yaşadığı zamanı və ölkəsilə bağlı olan konkret həyatı məzmunla zənginləşdirmişdir. Bəstəkar romantik musiqidən çox bəhrələnmişdir. Bu proqramlılığa meyl, janr obrazlarının təsvirindəki konkretlik, yaradıcılığındakı «lirik etiraf» kimi xüsusiyyətlərində özünü büruzə verir.
1866 – 1877 - ci illər – Moskva dövrü yaradıclığında vacib əhəmiyyət daşıyır. Bəstəkar bu illər ərzində 5 opera yazmışdır. “Qoşun başçısı”, “Undina”, “Opriçnik” (1872), “Dəmirçi  Vakula” (1874), “Yevgeni Onegin” (1878) bunlara  misaldır. Moskvada yaşadığı illərdə Çaykovski “Qüdrətli dəstə” bəstəkarları ilə tanış olur. Rimski-Korsakov və Balakirevlə dostlaşır. Daha sonra isə Stasovla tanış olur. Bu dövrdə yazdığı əsərlərdə “Qüdrətli dəstə” ənənələrinə yaxınlıq hiss olunurdu. Moskva dövründə yazdığı əsərlərində xalq obrazlarına böyük yer ayrılırdı.  Bu illərdə yaradıcılığının fərdi üslubu formalaşır. I simfoniya “Qış xəyalları” (1866), “Tale” fantaziyası (1868), “Romeo və Culiyetta” uvertüra fantaziyası (Şekspirin əsəri əsasında)  və s. buna misaldır. 
1880 - ci illər Rusiyanın ictimai-siyasi  həyatında çox  böyük dəyişikliklər baş verir. Zülmkarlıq bir az da güclənir, gerçəkliyin faciəsi incəsənətdə dramatik başlanğıcın güclənməsinə səbəb olur.
80 – 90 - ci illərdə yazılan əsərlərində faciəli başlanğıc xüsusilə daha çox əks olunur. O dövrün qabaqcıl sənət adamları kimi Çaykovski öz fəlsəfi baxışlarında materializmə daha çox meyli idi. Bu dövrdə bəstəkar müxtəlif  janrlara  əsərlər yazmışdı. Bayronun  poeması  üzrə “Manfred”  proqramlı  simfoniyasını, Şekspirin dramı üzrə “Hamlet” uvertüra - fantaziyasını, Beşinci simfoniyasını, “Qarışqa” (1873), “Françesko da Rimini” simfonik fantaziyasını (1876),  “İtalyan Kappriçosu”nu N.Rubinşteynin  xatirəsinə  həsr  edilmiş  trionu misal  göstərmək  olar.  Habelə “Yatmış gözəl” baletini yaratmışdır. 
Bəstəkar həmçinin fortepiano üçün “İlin fəsilləri”, “Uşaq albomu”, “Yumoresko”və s. əsərlərin müəllifidir.
Bu dövrdə  Rusiyanın  ictimai  və siyasi  həyatında ağır ovqat hökm sürürdü.  Təbii ki,  Çaykovskinin  musiqisində  bu hadisə biganə qalmadı. Bu  həyata onun  isti nəfəsi  və günəş işığı ilə dolu olan  “Şelkunçik”  baleti,  “Simli orkestr üçün serenada”  I və II simfonik süitalar  və başqa əsərləri  sübutdur.
1878 – 1885 - ci illər onun həyatında səyahət dövrü idi. Almaniya, Çexiya, Fransa, İngiltərə, Amerika konsertləri bəstəkara böyük şöhrət gətirdi. Artıq  80 – ci illərin sonunda  P.İ. Çaykovski Dünya Şöhrətli  Bəstəkar  kimi tanınırdı. Bu zaman onun əsərləri nəinki  Rusiyada, Avropanın  konsert  salonlarında  da  səslənirdi. Xarici səfərlərdən  o, çox gözəl təəssüratlar almışdır.  Amerika qəzetləri də ona tərifli məqalələr həsr etmişdir. Bu səyahətlərdə bəstəkar çox tanınımış insanlarla dostluq münasibəti qurmuşdu. Bunlardan E.Qriq, A.Nikiş, A.Dvorak, Q.Maler, K.Sen-Sans və başqalarının adını çəkmək olar. 
Ömrünün  sonuna yaxın (1877-1893) Çaykovski  yaradıcılığının zirvəsi olan ən mühüm əsərlərini - Puşkinin eyni adlı əsəri əsasında “Qaratoxmaq qadın” operasını və VI simfoniyasını  yazır. Qeyd edək ki, bu əsərlərində kəskin  mübarizə,  dramatik insanın sevincə can atması və coşğun  yüksəlişini aydın şəkildə görə bilərik. Son dövr əsərlərində işıqlı obrazlar arasındakı ziddiyət daha da qabarıq şəkildə özünü göstərir. Bəstəkarın son əsəri “İolanta” (1891) operası olmuşdur.
Rus musiqi  sənətinin  nəhəng  simalarından  biri  olan P.İ.Çaykovski  1893 – cü il oktyabrın 25  - də vəfat etmişdir.
Bəstəkarın yaradıcılığının musiqi sənətinin inkişafında, sənətkarların yetişməsində böyük rolu olmuşdur. Çaykovskinin müxtəlif janrlardakı ənənələri S.Taneyev, A.Qlazunov, S.Raxmaninov, A.Skryabin və sovet bəstəkarlarının əsərlərində davam etdirilmişdir.
«Mən musiqimin geniş yayılmasını, onu sevən, onda təsəlli və dayaq tapan insanların sayca çoxalmasını bütün varlığımla arzu edərdim», — Çaykovskinin bu niyyəti artıq bəstəkarın sağlığında reallaşmağa başladı. Bu gün P.İ. Çaykovskinin musiqisini sevən insanların sayının artması arzusu gerçəkləşmişdir.
Çaykovski  1893 – cü ildə   Kembric Universitetinin fəxri doktoru adına layiq görülmüşdü.  Dünyanın ən şərəfli musiqi tədris ocaqlarından biri — Moskva Konservatoriyasına Çaykovskinin adı verilmişdir. 

